Borgarstjórn 20. mars 2007

Björk Vilhelmsdóttir 

3ja ára áætlun Reykjavíkurborgar 2008 - 2010 

Eitt er það sem sagt er – annað það sem gert er. Sjaldan hef ég séð skýrari merki þessa eins og við lestur 3ja ára áætlunar Reykjavíkurborgar fyrir árin 2008 – 2010.

Það sem gert er og á að gera sést í peningum, fjárveitingum til verkefna. - hitt er í fögrum orðum. 3ja ára áætlun sem hér er lögð fyrir borgarstjórn er skjal sem staðfestir raunverulegan vilja meirihluti Framsóknar og Sjálfsstæðisflokks, 3ja ára áætlun staðfestir ekki málefnasamning flokkanna sem hún ætti að endurspegla eins og kom fram í ræðu borgarstjóra. 

Þessi 3ja ára áætlun kemur ekki á óvart, við vitum hversu mikið er að marka samstarfssamninga þessara flokka hvort sem er í ríkisstjórn eða borgarstjórn. 3ja ára áætlun staðfestir raunverulegan vilja flokkanna – að draga úr fé til umhverfismála þar sem áhersla er lögð á gráu málin í stað þeirra grænu, þvert á yfirlýsingar og ekki er að finna fé til að framkvæma annars ágæta stefnu á blaði um stóraukna þjónustu við eldri borgara – Ekki er um fleiri hjúkrunarrými að ræða umfram það sem fyrri meirihluti hafði samþykkt.  

Þá er mikil óvissa í starfsmannamálum. Gjöld til launa og launatengdra gjalda A-hluta lækka úr rúmum 31 milljarði niður í 27 milljarða. Lækkun um 4 milljarða á tímabilinu sem skýrist að einhverju leyti af lífeyrisskuldbindingum en áhersla verður á aðhald í starfsmannamálum. 

3ja ára áætlunin á að endurspegla áherslur í málefnasamningi meirihlutans. Ég er hér með hann. Þar voru ekki gatnaframkvæmdir fremstar í flokki – heldur bygging hjúkrunarheimila, aukin heimaþjónusta og umhverfistengd verkefni. 

Umhverfismál 

Í inngangi borgarstjóra segir:  með leyfi forseta “að sérstök áhersla verði lögð á umhverfismál næstu árin og þeim málaflokki gefið aukið vægi innan stjórnkerfisins” . – Það vekur því enn meiri athygli mína að framlag til umhverfissviðs lækkar um – 6.4% milli ára eða 103 milljón króna sparnaður í umhverfismálum. Þetta er mesta lækkunin sem nokkurt fagsvið tekur á sig og því þvert á yfirlýsingar. Í raun ætti að segja. Minnst áhersla verður lögð á umhverfismál!
· þar sem Umhverfissvið tekur á sig mesta lækkun allra fagsviða er eðlilegt að spyrja hvort það þýði að farið verði í stórfelldan sparnað innan sviðsins – eða hvar á að spara um 6.4% sem er 103 milljón króna niðurskurður milli áranna 2007 og 2008? 

Það er líka talað um aukið vægi innan stjórnsýslunnar sem er undarlegt í ljósi þess að mánuður er liðin (22/2) síðan sviðsstýra umhverfissviðs fékk lausn frá störfum í borgarráði og ekki hefur enn verið auglýst eftir nýjum sviðstjóra. Bendir það til aukins vægis umhverfismála í stjórnsýslu borgarinnar? Þá hefur formaður umhverfisráðs ekki getað svarað því hvort og þá hvenær verði auglýst eftir nýjum sviðsstjóra í þessa mikilvægu stöðu innan stjórnkerfisins, mikilvægustu stöðuna hvað umhverfismálin varðar!
Ég verð líka aðeins að ræða hér undir umhverfismálunum þá áherslu meirihlutans að auka lóðaframboð, sérstaklega í sérbýli. Þetta er þvert á alla umhverfispólitík þar sem þétting byggðar er svarið við umhverfisvanda samtímans. Þétting byggðar er svar við einkabílismanum þar sem fólk getur þá betur farið gangandi og hjólandi. Bætir líka heilsu. Minna er lagt í stofnframkvæmdir og landnotkun er mun betri og hagkvæmari. Umhverfisráð er nýlega komið heim úr kynnisferð til Seattle þar sem þetta eru leiðarljós þeirra í átt að sjálfbærri borg. 
Það er kannski táknrænt hér á þessum fundi að enginn fulltrúi umhverfisráðs, kannski eins gott þar sem það væri ekki auðvelt hlutskipti þegar þau standa uppi með það fagsvið sem mestan sparnað tekur á sig og umræðan innan ráðsins hefur verið á auknar umhverfisáherslur.  

· Hverju og hverjum á trúa, umhverfisráði eða borgarstjóra??? orðum eða tölum ??? 

Þjónusta við eldri borgara

Einsog kom fram í máli borgarstjóra á 3ja ára áætlun að endurspegla málefnasamning meirihluta Framsóknar og Sjálfsstæðisflokks þar sem helst hefur verið af hálfu þeirra talað um málefni eldri borgara. 

Í málefnasamningnum sagði: 

· Undirbúningur að byggingu 300 nýrra leigu- og þjónustuíbúða á kjörtímabilinu – Byrjað – frábært. Að vísu samdi meirihlutinn við borgarstjóra sem formann stjórnar Eirar,  án útboðs, um rúmlega fyrstu 100 íbúðirnar og eitt stykki menningarmiðstöð með. 

· Áætlun um bætta heimaþjónustu og fjölgun dagvistarrýma liggi fyrir í haust – það er að koma vor og enn liggur þessi áætlun ekki fyrir og ekki er að finna í 3ja ára áætlun auknar fjárveitingar til velferðarmála umfram íbúafjölgun.
· Undirbúningur að umtalsverðri fjölgun hjúkrunarrýma á kjörtímabilinu - Allar efndirnar sem sjá má í 3ja ára áætlun eru 3 ný hjúkrunarheimili, þau sömu og Reykjavíkurborg var búin að semja um í fyrri meirihluta og eyrnamerkja fjármagn fyrir. Meirihluti Framsóknar og Sjálfsstæðisflokks ætlar því ekkert að gera umfram það sem ekki var búið að semja um af hálfu Reykjavíkurlistans.
· Samráðshópur um málefni eldri borgara tekur til starfa á næstu vikum – tók til starfa svo ég haldi því til haga sem vel er gert.
Svo ég sé ekki bara neikvæð er sjálfsagt að minnast á aukin framlög til Velferðarsviðs sem nemur 1.3 – 4.2% á milli ára. Raunar minni aukning en sem nemur skatttekjum, það á ekki að halda í við þróunina. Þessi hækkun er vegna væntanlegrar fólksfjölgunar og þ.a.l. fleiri notenda og spáð er auknu atvinnuleysi í lok áætlunartímans. þannig að ég kem ekki auga á þessa auknu þjónustu sem alltaf er verið að tala um.

Í áætlun Velferðarsviðs eru fögur orð eins og víðar og talað um aukna heimaþjónustu fyrir aldraða og fatlaða en ekkert fjármagn fylgir þessum yfirlýsingum. 

· Hver get ég séð að auka eigi lífsgæði eldri borgarbúa? Ég þarf greinilega hjálp til að sjá það sem raunverulega á að gera?

Íþróttamálin

Meirihluti Framsóknar og Sjálfsstæðisflokks hafa á afmælis- og herrakvöldum nokkurra íþróttafélaga lofað stærra húsnæði en áður var áætlað. Í þessu sem öðru er 3ja ára áætlun ára áætlun afar ónákvæm og enga sundurliðun að sjá í hvað fjármagn til stofnframkvæmda á að fara. Því vil ég spyrja hvar í 3ja ára áætlun má sjá fjármagn til að uppfylla loforð við ÍR um enn stærra íþróttahús, við Fylki og um hraða uppbyggingu fyrir Fram í Úlfarsárdal? 

- Óskað er eftir sundurliðuðum tölum í stofnframkvæmdir til ÍTR fyrir tæpa 5 milljarða. 

Ég er að fikra mig í átt að hörðu málunum. 

Skuldir

Heildarskuldir borgarsjóðs og fyrirtækjanna, A og B-hluta aukast um 52 milljarða milli áranna 2007 – 2010. 
· Til hvaða verkefna eru þessar skuldir teknar?

Þó er athyglisvert í þeirri talnaleikfimi sem á sér stað á blaðsíðum 3ja ára áætlunar að heildarskuldir A-hluta lækka um 4 milljarða milli áranna 2007 og 2008 og því er spurt.

· Eru þetta landsvirkjunarpeningar? eða hvaða fé er þetta sem ég ekki finn í fjárhagsáætlun 2007, en samt á að greiða þetta niður á þessu ári. 

(2009 - 25 milljarða skuldaaukning m.v. fyrri 3ja ára áætlun. Verið að gefa í fjárfestingum. 

Hvaða sala eigna liggur að baki þessu? Allt skrifstofuhúsnæðið sem selt var á dögunum var 1.2. milljarður en á móti er 4 milljarða langtímaskuldbinding við Eykt. )
Framkvæmdir
Meirihlutinn er samkvæmur sjálfum sér þegar kemur að orðum og gerðum er varðar aukna áherslu á viðhald og stofnframkvæmdir fasteigna og gatna. Framlög til fasteigna aukast um tæpan milljarð milli ára og framlög til gatna um rúman milljarð á fyrsta ári en verða árlega tæpum 2 milljörðum meiri í lok tímabilsins en þau eru nú þegar. 

Ef við lítum út fyrir töflurnar í 3ja ára áætlun þá er þetta á mannamáli 25% hækkun í steypu og tæp 50% hækkun í malbik. 

· Rosalega grátt á litinn! Ég sem hélt að græni fálkinn væri að hefja sig til flugs – það er kannski bara á forsíðu málgagnsins? 

120 milljarða fjárfestingar á tímabilinu en skuldir aukast að sama skapi um 50 milljarða, enn hvað ef íbúafjölgun mun ekki standast væntingar? Þarf þá ekki að fjárfesta enn frekar í nýjum götum og skólum? 
Eitt er víst að Reykjavíkurborg  mun með þessari framkvæmdaglöðu 3ja ára áætlun kalla á áframhaldandi þenslu í efnahagslífinu.

Óvissa í starfsmannamálum
Hlutfall launa og launatengdra gjalda á tímabilinu á að lækka úr 55% niður í 47% og heitir það á máli meirihlutans Aðhald í ráðningum. “Rík áhersla verður lögð á að gæta aðhalds í launakostnaði og starfsmannahaldi á öllum sviðum” (bls. 16)  Hingað til hefur þetta verið kallað fækkun starfa og að vinnu verði bætt á þá sem fyrir eru. Vonandi verður birtist aðhaldið ekki í leikskólum, frístundaheimilum, inni í skólastofum svo ég tali nú ekki um á hjúkrunarheimilum.

Lækkun fjármagns til launa fer úr 31.4 milljörðum í útkomuspá 2006 í 27 milljarða ef A-hluti er skoðaður, það eru rúmir 4 milljarðar sem á að spara þar. Í samstæðu A og B-hluta fer þetta úr 38 milljörðum í útkomuspá 2006 í 34.5 milljarð. Þetta er lækkun um 3.5 milljarð. Mestur sparnaður er því í A-hlutanum sem rekur skólana, leikskólana, frístundaheimilin og heima- og stuðningsþjónustu fyrir aldraða og fatlaða. 
Líklega er stór hluti þessa skýrður með breytingum á lífeyrisskuldbindum en í greinargerð með frumvarpinu er það óljóst. Því vil ég spyrja: 

· Hvernig ætlar meirihlutinn að lækka launakostnað þetta mikið. Það hljóta að vera nákvæmar sundurliðanir á bak við áætlanir um lækkun framlaga til launa um 4 milljarða, bara í A-hluta. 

Ekki tekur betra við í stjórnkerfismálum. Svo ég vísi aftur í inngang borgarstjóra þá segir þar með leyfi forseta: “Stjórnkerfi Reykjavíkurborgar verður bætt og einfaldað, svið og skrifstofur í Ráðhúsinu sameinuð í eina þjónustueiningu með hagkvæmni og skilvirkni í stjórnsýslunni að leiðarljósi.”
Starfsfólk innan stjórnsýslunnar hefur þurft að þola mikla óvissu og nú bætist um betur. Er ekki nóg að 6 sviðsstjórar af 14 hafi sagt störfum sínum lausum – fyrir utan nokkra næstráðendur. Ekki hefur verið auglýst í stöður sem losna og því aukið álag á þá sem fyrir er. 
Þessi starfsmannastefna er ekki í anda samþykktrar starfsmannastefnu borgarinnar.

Það er pólitík í 3ja ára áætlun sem endurspeglar áherslur þeirra flokka sem hér fara með völd. Það er talað um græn mál, þjónustu við aldraða en væntanlegar skatttekjur borgarbúa munu fara í steinsteypu og malbik. Það á að gæta aðhalds í starfsmannamálum og spurning hvort það þýði mikla fækkun starfa. Við fáum kannski svör við því hér á eftir hvort það verði nokkuð á sviði velferðar- eða skólamála. 
Það á ekki að fjölga hjúkrunarrýmum umfram fyrri áætlanir, fjármagn er minnkað til umhverfismála þannig að það má segja að áherslan sé grá-svört og komi fram í steypu og malbiki.  Nú eru þúsundir Íslendinga að skrifa undir sáttmála Framtíðarlandsins – Grátt eða grænt - það fólk er á annarri skoðun en meirihluti Framsóknar og Sjálfsstæðisflokks 
· Við fulltrúar Samfylkingarinnar vildum sjá græna borg en ekki gráa! 

· Við fulltrúar Samfylkingarinnar viljum fá fólk til starfa fyrir borgarbúa en ekki óútskýrt aðhald í starfsmannamálum sem getur kallað á fækkun starfa.
· Við fulltrúar Samfylkingarinnar viljum sjá fjármagn í samræmi við fögur orð um aukna þjónustu við aldraða – Við viljum í raun aukna heimaþjónustu.
· Þetta fengum við ekki að sjá í 3ja ára áætlun meirihluta Framsóknar og Sjálfsstæðisflokks – því miður – það skiptir nefnilega máli hverjir stjórna – áherslurnar eru mismunandi. 
